ՀԻՄՆԱՎՈՐՈՒՄ
«Հայաստանի Հանրապետության կառավարության 1998 թվականի 
դեկտեմբերի 25-ի N 821 որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման անհրաժեշտության վերաբերյալ

1. Ընթացիկ իրավիճակը և իրավական ակտի ընդունման անհրաժեշտությունը․ 
Ներկայացվող նախագծի նախապատրասման անհրաժեշտությունը պայմանավորված է 2022թ. դեկտեմբերի 16-ին ընդունված «Պետական կառավարման համակարգի մարմինների մասին» օրենքում փոփոխություններ և լրացում կատարելու մասին» թիվ ՀՕ-458-Ն ՀՀ օրենքի 3-րդ հոդվածի 21-րդ կետի պահանջի կատարումն ապահովելու, ՀՀ կառավարության 25.12.1998թ. թիվ 821 որոշմամբ նախատեսված անձնագրերի տրամադրման հետ կապված հարաբերությունները ՀՀ ՆԳ նախարարության Միգրացիայի և քաղաքացիության ծառայությանը վերապահելու, ինչպես նաև պրակտիկայում ի հայտ եկած որոշակի խնդիրներ լուծելու և վարչարարությունը պարզեցնելու հանգամանքով։
«Կառավարության կառուցվածքի և գործունեության մասին» օրենքում փոփոխություններ և լրացումներ կատարելու մասին» ՀՕ-457-Ն օրենքով (ուժի մեջ է մտել 2022 թվականի դեկտեմբերի 30-ին) ձևավորվել է Ներքին գործերի նախարարությունը։ Նույն օրն ընդունված «Պետական կառավարման համակարգի մարմինների մասին» օրենքում փոփոխություններ և լրացում կատարելու մասին» օրենքով ՆԳ նախարարության կազմում ստեղծվել է Միգրացիայի և քաղաքացիության ծառայությունը՝ որպես նախարարությանը ենթակա մարմին, որի կազմում օրենքի ուժով ընդգրկվել է նաև Ոստիկանության անձնագրային և վիզաների վարչությունը։ Նշված օրենքով սահմանվել է նաև, որ հիշյալ փոփոխություններից բխող այլ իրավական ակտերն ընդունվում են սույն օրենքն ուժի մեջ մտնելուց հետո՝ վեցամսյա ժամկետում։
«Հայաստանի Հանրապետության կառավարության 1998 թվականի դեկտեմբերի 25-ի N 821 որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման պարագայում անհրաժեշտություն կառաջանա «Պետական տուրքի մասին» օրենքի 14-րդ հոդվածի 9-րդ կետի 12-րդ ենթակետը, որով սահմանված է պետական տուրք ՀՀ քաղաքացու անձնագրին կից ռուսերեն ներդիր տալու համար, ուժը կորցրած ճանաչել։
Միաժամանակ՝ որոշման նախագծի ընդունումից հետո անհրաժեշտ է ուժը կորցրած ճանաչել ՀՀ կառավարության 1999թ. մայիսի 25-ի «Հայաստանի Հանրապետության քաղաքացու անձնագրին կից տրվող ռուսերեն ներդիրի նկարագիրը և ձևը հաստատելու մասին» թիվ 347 որոշումը, ինչպես նաև ՀՀ ոստիկանության պետի 15.08.2008թ. «Անձնագրային գործողությունների կարգի պարզաբանումները հաստատելու մասին» թիվ 12-Ն հրամանը։

2. Կարգավորման նպատակը և բնույթը․ 
Հայաստանի Հանրապետության կառավարության 1998 թվականի դեկտեմբերի 25-ի N 821 որոշմամբ (այուհետ՝ որոշում) սահմանված են ՀՀ քաղաքացու ոչ կենսաչափական տվյալներ պարունակող անձնագրի տրամադրման հետ կապված հարաբերությունները, որում անձնագիր տրամադրող մարմին է հանդիսանում Ոստիկանությունը՝ անձնագրային և վիզաների վարչության և տարածքային անձնագրային ծառայությունների միջոցով։ Հաշվի առնելով, որ վերոգրյալ օրենքի ուժով Ոստիկանության անձնագրային և վիզաների վարչությունն արդեն իսկ գործում է Միգրացիայի և քաղաքացիության ծառայության կազմում, ուստի նշված որոշմամբ սահմանված գործառույթները այսուհետ պետք է իրականացվեն Միգրացիայի և քաղաքացիության ծառայության և նրա տարածքային ստորաբաժանումների կողմից։
Միաժամանակ, Միգրացիայի և քաղաքացիության ծառայության ձևավորմամբ պայմանավորված որոշակի հարաբերություններում նոր կարգավորումների անհրաժեշտություն է առաջացել, ուստի սույն նախագծով կարգավորվում են ինչպես նշված հարցերը, այնպես էլ պրակտիկայում առաջացած մի շարք խնդիրներ։ Այսպես, ՀՀ կառավարության 1998 թվականի դեկտեմբերի 25-ի N 821 որոշմամբ հաստատված կանոնադրության (այսուհետ՝ Կանոնադրություն)՝ 
-  1-ին կետի 4-րդ պարբերությամբ 16 տարին չլրացած քաղաքացու ծնողին հնարավորություն է ընձեռնված երեխային անձնագիր տրամադրելու դիմումը անձամբ ներկայացնելու անհնարինության դեպքում  այն ներկայացնել լիազորված անձի միջոցով։ Պրակտիկայում լինում են դեպքեր, երբ ծնողի կողմից ներկայացվում է դիմում կամ լիազորագիր, որում նշված են լինում մի քանի երեխայի տվյալներ՝ նրանց հետ կապված գործողություններ կատարելու համար, սակայն առկա չի լինում նշում՝ ոչ կոնկրետ նպատակի, ոչ էլ այն մասին, թե կոնկրետ որ երեխայի համար է ցանկանում ձեռք բերել անձնագիրը, կամ դիմումում երեխայի տվյալ ընդհանրապես չի լինում նշված։ Մինչդեռ անձնագիրը հանդիսանում է սահման հատելու իրավունք տվող փաստաթուղթ և լինում են դեպքեր, երբ ծնողը չի կանխատեսում, որ այն հետագայում կարող է առաջացնել խնդիրներ, ուստի պրակտիկայում դիմումատուից պահանջվում է, որ լիազորագրում հստակ նշվի դրա նպատակը և այն երեխայի տվյալները, ում համար պետք է լիազորված անձը ստանա անձնագիրը։ Նշվածը սակայն իրավական կարգավորում չունի, ուստի նախագծի 5-րդ կետով նախատեսվում է որոշման մեջ կատարել համապատասխան լրացում՝ ծնողի կողմից դիմում ներկայացնելու անհնարինության դեպքում լիազորված անձի միջոցով ներկայացվող դիմումում երեխայի տվյալները և գործողության տեսակը նշելու համար։
- 1-ին կետի 8-րդ պարբերության համաձայն մինչև 16 տարեկան անչափահաuների անձնագրերի 5-րդ էջի «Նշումներ» բաժնում կատարվում է ծնողների մաuին տվյալների (անունը, ազգանունը) գրառում։ Նշված գրառումը կատարվում է անգլերենով, ուստի նախագծի 5-րդ կետով նախատեսվում է համապատասխան լրացում։
- 2-րդ կետով սահմանված է քաղաքացու ցանկությամբ ռուսերեն ներդիր տրամադրելու հնարավորություն։ Հարկ է նշել, որ ռուսերեն ներդիրի նկարագիրը սահմանվել է 1999թ. մայիսի 25-ի թիվ 347 որոշմամբ և ընդունումից ի վեր երբևէ այն չի կիրառվել, նախ՝ այն պատճառով, որ ICAO ստանդարտներով նախատեսված չէ անձնագրում այլ լեզուներով ներդիրների հնարավորություն, քանի որ անձնագիրը միակ փաստաթուղթն է, որը առանց լրացուցիչ հյուպատոսական կամ միջազգային պայմանագրերով նախատեսված վավերացումների թարգմանվում է բոլոր լեզուներով, ուստի անհրաժեշտության դեպքում քաղաքացիները կարողանում են կատարել դրա թարգմանությունը։ Միաժամանակ՝ ներկայիս ներդիրի ձևը և նկարագիրը պարունակում են գրառումներ, որոնք չեն համապատասխանում գործող իրավակարգավորումներին։ Վերոգրյալով պայմանավորված սույն նախագծով նախատեսվում է Կանոնադրության 2-րդ կետում կատարել փոփոխություն` ռուսերեն ներդիր տալու հիմքը վերացնել, ինչով պայմանավորված անհրաժեշտություն կառաջանա փոփոխություն կատարել «Պետական տուրքի մասին» օրենքում, իսկ 1999թ. մայիսի 25-ի թիվ 347 որոշումը ճանաչել ուժը կորցրած։
Որոշմամբ սահմանված է օտարերկրյա պետություններում վավերականության ժամկետի վերաբերյալ նշում կատարելու իրավական հիմք, սակայն մինչ օրս սահմանված չեն այն փաստաթղթերը, որոնք անհրաժեշտ են նշված նշումը կատարելու համար, ուստի սույն նախագծի 8-րդ կետով նախատեսվում է համապատասխան լրացում։
Միաժամանակ՝ անձնագրային գործողությունների իրականացման ընթացակարգին վերաբերող որոշակի կարգավորումներ սահմանված են ՀՀ ոստիկանության պետի 15.08.2008թ. թիվ 12-Ն հրամանում, որը, սակայն, չունի Սահմանադրության 6-րդ հոդվածի 2-րդ մասով պահանջվող լիազորող նորմ։ Բացի այդ՝ նշված հրամանում ամրագրված մի շարք կարգավորումներ այլևս արդիական չեն և չեն բխում գործող օրենքների պահանջներից։ Նշվածը հաշվի առնելով՝ սույն նախագծով նախատեսվում է ՀՀ ոստիկանության պետի 15.08.2008թ. թիվ 12-Ն հրամանով սահմանված որոշ նորմեր ներառել Հայաստանի Հանրապետության կառավարության 1998 թվականի դեկտեմբերի 25-ի N 821 որոշման մեջ, իսկ նշված հրամանը ճանաչել ուժը կորցրած։
Վերոգրյալով պայմանավորված՝ սույն նախագծի 8-րդ, 14-րդ և 20-րդ կետերով կատարվում են համապատասխան լրացումներ որոշման մեջ՝ 15.08.2008թ. թիվ 12-Ն հրամանով սահմանված կարգավորումները դրանում ամրագրելու համար։
Կանոնադրության 2-րդ պարբերությամբ սահմանված է, որ անձնագրի կորստի դեպքում կազմվում է կորստյան գործ։ Կորստյան առանձին գործ կազմելու անհրաժշետությունը պրակտիկայում բացակայում է։ Բացի այդ՝ այն լրացուցիչ ժամանակ է պահանջում և ազդում արագ սպասարկման որակի վրա։ Ուստի՝ գործնականում քաղաքացին ներկայացնում է անձնագրի կորստյան դիմումը, որին կցվում են անհրաժեշտ փաստաթղթերը, որոնք հետագայում առանձնացվում են մեկ միասնական գործում։ Հետևաբար՝ նախագծի 17-րդ կետի «բ» ենթակետով նախատեսվում է նշված պահանջը հանել։
Միաժամանակ՝ որոշման մեջ սահմանվում է Հայաստանի Հանրապետության քաղաքացու հետախուզման մեջ գտնվելու  հանգամանքը պարզելու համար Ներքին գործերի նախարարությունում գործող համակարգերով ստուգումներ իրականացնելու հիմք։ Նախկինում նման կարգավորում ամրագրելու անհրաժեշտությունը բացակայել է, քանի որ Անձնագրային և վիզաների վարչությունը գտնվել է Ոստիկանության կազմում և հնարավորություն է ունեցել օգտվել գործող բազաներից։

	3. Նախագծի մշակման գործընթացում ներգրավված ինստիտուտները եւ անձինք.
ՀՀ ներքին գործերի նախարարություն:
 
4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները․ 
Նախագծի ընդունման դեպքում Հայաստանի Հանրապետության պետական բյուջեի եկամուտների և ծախսերի մասով փոփոխություններ չեն առաջանա: 

  5. Ակնկալվող արդյունքը.
Նախագծի ընդունման արդյունքում ՀՀ կառավարության 25.12.1998թ. թիվ 821 որոշմամբ նախատեսված անձնագրերի տրամադրումը կվերապահվի Միգրացիայի և քաղաքացիության բնագավառում պետական կառավարման լիազոր մարմնին, իսկ Հայաստանի Հանրապետությունում անձնագրային համակարգի կազմակերպման աշխատանքների կատարումն ու վերահսկողությունը՝ Ներիքն գործերի նախարարությանը։ Միաժամանակ՝ պրակտիկայում ի հայտ եկած որոշակի խնդիրներ կանոնակարգելու միջոցով կպարզեցվի և կհստակեցվի վարչարարությունը։

6. Կապը ռազմավարական փաստաթղթերի հետ.
Նախագիծը չի բխում ռազմավարական ծրագրերից։

ՀՀ ներքին գործերի նախարարություն


